
Alhamdulillah Buletin Galeri Seni Merbok kembali dengan Edisi 
“Discover” bagi bulan Januari hingga Oktober 2022. 
Pembelajaran telah dijalankan secara bersemuka bermula 
pada tahun 2022. Oleh yang demikian, Galeri Seni Merbok, Kolej 
Pengajian Seni Kreatif telah menerima banyak jemputan dari 
sekolah-sekolah untuk membuat lawatan akademik ke Galeri. 

Sehubungan dengan itu, Kolej Pangajian Seni Kreatif, 
UiTM Cawangan Kedah turut serta dalam program-program 
terutama berbentuk ilmiah, penglibatan akademik yang 
mendapat anugerah di dalam pertandingan bertaraf 
antarabangsa dan terus maju dalam mencari ruang bagi 
memperkasakan Kolej Pangajian Seni Kreatif. 

Diharap agar Kolej ini beroleh kejayaan yang berterusan di 
masa-masa akan datang dan semoga bahan penerbitan ini 
mampu dimanfaatkan oleh seluruh warga kampus UiTM 
Cawangan Kedah.

Inisiatif program ini adalah bertujuan untuk menjalinkan hubungan 
silaturahim antara pelajar dan pensyarah, dengan harapan untuk 
menyemarakkan rasa komitmen yang tinggi dalam diri para pelajar 
untuk menghadapi tugasan akademik dan bukan akademik yang 
diamanahkan. Program ini telah dihadiri oleh 106 para pelajar dari 
program Diploma dan Ijazah Seni Reka Perindustrian. Aktiviti yang 
dilaksanakan ini sedikit sebanyak dapat memupuk sifat-sifat nilai murni 
di kalangan pelajar dan mengeratkan lagi hubungan antara pelajar 
senior dan junior dengan mewujudkan sifat setia kawan, 
mendedahkan para pelajar untuk memupuk semangat dan keyakinan 
(self-branding) dan mewujudkan suasana positif semasa keberadaan 
di universiti. Aktiviti ini juga melahirkan nilai-nilai IDART yang 
diketengahkan oleh universiti dikalangan pelajar, yang diantaranya 
adalah ilmu, disiplin, amanah, rajin dan tanggungjawab.



Turut berlangsung Annual Grand Meeting ataupun perjumpaan 
tahunan kelab merupakan satu program yang wajib dijalankan bagi 
setiap kelab di UiTM Kedah. Tujuan untuk mengadakan mesyuarat 
tahunan ini khususnya untuk menyemai dan memupuk prinsip, kaedah 
dan kemahiran kepimpinan di kalangan pelajar, di samping untuk 
bersuai kenal antara pelajar “junior” dan “senior” serta para pensyarah. 
Inisiatif dan usaha para pensyarah menubuhkan kelab atau persatuan 
yang dipimpin, dianggotai dan digerakkan oleh para pelajar akan 
memberikan impak yang lebih besar kepada penyemarakkan aktiviti 
kelab sebagai sebahagian daripada program pembelajaran di fakulti, 
apabila pengetahuan, kesungguhan dan kemahiran para pelajar 
untuk memimpin, mengurus dan mengoperasikan kelab yang 
ditubuhkan itu dipertingkatkan secara bersepadu dan berterusan. 

Sesungguhnya jika usaha ini diperkasa dan dilaksana dengan efisien, 
generasi muda kita akan bebas dari dibelenggu masalah sosial serta 
melonjak kemampuan masyarakat tempatan untuk menjadi komuniti 
madani. Semoga iltizam dalam membawa diri, masyarakat dan juga 
negara kita untuk berdiri sama tinggi dan duduk sama rendah dengan 
negara lain dapat dihasilkan dan memberi manfaat kepada 
kesejahteraan hidup rakyat sejagat. 

Oleh itu, penganjuran 
program kepimpinan ini 
adalah medan terbaik 
untuk pelajar membentuk 
keterampilan diri yang lebih 
unggul dan cemerlang. 
Pelajar lebih bersikap 
terbuka dan gemar untuk 
menyertai inisiatif program 
yang direncanakan oleh 
pihak fakulti dalam 
membantu pelajar menjadi 
seorang manusia yang 
lebih baik. 

